
知之所進詔書朕非忘之但此時奸人不待中宫有出無

出希覬覃恩蠱惑朕意不論綱常之正嫡庶之分且去歲

中宮微有小疾自昨冬已面朕矣其冊立已有旨了卿不

必附衆疑阻〈出文肅奏章〉

　或言竝封之議原某少宰進于太倉一時大鬨而止太

　倉身被攻擊絕口不言其故得大臣體謂少宰非有心

　作弄吾不信也〈出小品〉

閣臣再請定　冊典以息群疑疏略曰先是　冊儲議興

人之初疑

皇上謂不欲以　恭妃壓　皇貴妃宫闈細嫌情或有之

故臣直任以爲易處調停拜嫡之條而及兹待嫡　命下

則人更從于嫡字起疑　儲宮一日不定　聖心一日不

明也　聖心一日不明人言一日不息也故臣爲

皇上千思萬思總不如亟行　冊立以愧之因其愧而處

之何人復敢爲疑侮敢爲黨附至于　覃恩之典請一切

不行自臣而始又何人敢爲希冀敢爲蠱惑者至于　皇

長子年近加冠未就外傅則自來所未聞

皇上縱欲少緩　冊立之期豈可不先行　豫敎之禮此

則事在不疑必當亟　諭禮官從隆具儀　上請庶可以

少安人心矣奉

--

上諭云豫敎還候旨行〈出文肅奏章〉

時謀者言王京倭二十萬且聲關白揚帆入犯經略急檄

劉綎陳璘水陸濟師

上益發冏金二十萬兩佐軍興李將軍分留李寧祖承訓

等以萬衆駐開城命楊元等軍平壤扼大同江接餉道李

如栢等軍寶山諸處爲聲援查大受等軍臨津而身自東

西調度聞倭將平秀嘉據龍山倉積粟可數十萬密令查

大受選死士從閒道縱火焚蕩殆盡倭乏食〈東征考〉

禮部郎中陳泰來降極邊雜職賈巖薛敷敎于孔兼顧允

成張納陛降三級調外任皆以攻訐輔臣故也〈出邸報〉

東師議欵初我師捷平壤鋒銳甚轉戰開城勢如破竹全

羅麗兵亦報獲級不復問欵及碧蹄敗衂氣大索久頓師

絕域海氣蒸濕瘟疫盛作急圖休息結局于是惟敬欵議

始用而倭芻糧竝燼衆生惡瘡聞我師發虎蹲等砲及戰

車列江上聲日張其酋行長亦懲平壤之敗有歸志惟敬

舌端靡靡可聽因得乘機張翕而封貢之議自此起經略

旣得請于　朝赦不窮追且得倭報惟敬書乃益令游擊

周弘謨仝惟敬往諭倭獻王京返王子如約縱歸倭果于

四月十八日棄王京遁李將軍與經略以翌日入所餘米

尙四萬餘包蒭荳稱是因以大兵臨漢江尾倭後計乘閒

